
Ma forse manco roto el mio preterito

     Saria da la comun disaventura

     Se in man d'un precetor de qualche merito

     Cascasse del mio spirito la cura.

Te vedo sì gramatica indigesta

     Saltarme adosso, e in ton imperativo

     Averzerme el to libro e ne la testa

     Piantarme e nome, e verbo e acusativo.

E quasi no bastasse sta secada

     Vedo unirse con ti per mio tormento

     Una lengua dai più desmentegada

     Che se vol de la scienza fondamento.

Chi deventa mii amici e consegieri?

     Dei pedanti rabiosi che xè andai

     Co la sublimità dei so pensieri

     Da secoli a far tera da bocai.

Dei poeti che senza nessun velo

     Ve parla de l'amor de Boridon

     Perchè presto imparar possa el putelo

     Che Virgilio gaveva el so buzon.

Dei storici ridicoli e bufoni

     Che cerca la remota antichità

     Per burlarse dei poveri cogioni

     Che fede a le so buzzere darà.

E intanto ne l'età che sto mio fisico

     Gà bisogno de moto, e d'alegria

     Par che se tenta de ridurne un tisico

     Per farme star coi morti in compagnia.

Che pastizzo de idee sacre e profane?

     Che sorpresa per mi co sul momento

     De amirar le virtù greche e romane

     El prete me interompe e a dir me sento

